
ABSTRAK

Kajian ini membahaskan tentang kaedah-kaedah tarjih di sisi mazhab al-Syafie
khususnya berdasarkan susunan yang telah dikarang oleh Imam al-Nawawi dalam
kitab-kitabnya. Walaupun kajian kaedah tarjih menggunakan kitab karangan Imam al-
Nawawi telah banyak dilakukan dalam kajian terdahulu, namun masih wujud
keperluan untuk meneliti secara mendalam berkaitan hukum yang ditarjih oleh Imam
al-Nawawi khususnya dalam bab jenayah. Oleh itu, kajian ini dilakukan dengan
tujuan untuk membahaskan hukum yang ditarjihkan oleh Imam al-Nawawi di dalam
bab jenayah Islam berserta dengan perbandingan pandangan ulama mujtahidin yang
lain. Kajian ini menggunakan metodologi kajian perpustakaan dengan merujuk
kepada kitab-kitab Imam al-Nawawi yang muktamad seperti Roudhoh at-Tolibin,
Minhaj at-Tolibin, Syarah Sohih Muslim berserta penerangan kaedah dan
pentarjihannya. Seterusnya, perbandingan pentarjihan dilakukan terhadap pandangan
ahli figah dalam mazhab lain khususnya daripada empat mazhab yang muktabar.
Kajian ini turut menggunakan kaedah analisis induktif dengan mengistinbat dan
menganalisis daripada nas. Kaedah ini dilaksanakan dengan menganalisis pentarjihan
Imam al-Nawawi yang berkaitan dengan bab jenayah Islam dengan berpandukan
kepada kitab-kitabnya yang muktamad. Kajian ini juga membandingkan hukum yang
disebut oleh para ulama di dalam kitab-kitab syarah Minhaj at-Tolibin yang muktabar
di sisi ulama al-Syafie yang terkemudian seperti kitab Nihayah al-Muhtaj, Tuhfah al-
Muhtaj, Mughni al-Muhtaj, Kanz ar-Raghibin dan lain-lain. Dapatan kajian ini
menunjukkan bahawa Imam al-Nawawi mempunyai kaedah tarjih yang tersendiri
dalam mengistinbat hukum-hukum figah, antaranya hukum jenayah Islam. Antara
kaedah pentarjihan Imam al-Nawawi ialah beliau memperkenalkan istilah-istilah
pentarjihan dalam menilai kekuatan pandangan Imam al-Syafie dan para ulama
mazhab Imam al-Syafie seperti al-azhar, al-asohh, al-sohih dan seumpamanya. Selain
itu, para ulama mazhab Imam al-Syafie juga mempunyai beberapa kaedah dalam
mentarjih dalil-dalil dan pandangan ulama-ulama mazhab. Antaranya ialah dengan
mentarjih pandangan yang mempunyai paling ramai periwayat, mentarjih hukum
yang bertepatan dengan hadis sahih, mentarjih bahawa pandangan ulama mazhab
Imam al-Syafie aliran al-iragiyyun lebih kuat berbanding aliran al-khurasaniyyun dan
mentarjih hukum yang bersamaan dengan pandangan para ulama mazhab yang lain.
Berdasarkan dapatan kajian ini, pengkaji berharap agar kajian akan datang lebih
menumpukan kepada kajian figh dan usul figh memandangkan keprihatinan
masyarakat untuk kembali melaksanakan hukum-hukum jenayah Islam.

Kata kunci: Imam Nawawi, jenayah, Minhaj at-Tolibin, Roudhoh at-Tolibin,
tarjih.

